Meddwl am Marc


Marc Pennod 10 adnodau 1-12 

Dysgu am ysgariad

Cwestiwn: Pam fo Marc yn dweud fod Iesu yn Jwdea a’r tu hwnt i’r Iorddonen?
Roedd Iesu yn yr ardal lle roedd Herod yn frenin. Yr un Herod a dorrodd ben Ioan Fedyddiwr am i Ioan gondemnio Herod wedi iddo briodi gwraig ei frawd. Mae arbenigwyr y Gyfraith yn holi Iesu am ysgariad. Ydyn nhw’n gofyn er mwyn gwybod am ysgariad neu oedden nhw’n ceisio ei faglu? (adn 2)

Roedd ysgariad yn rhwydd yn amser Iesu. Roedd Iddewon yn medru ysgaru eu gwragedd am losgi eu bwyd a doedd dim hawliau gan y wraig yn y peth o gwbl.  Byddai arbenigwyr y Gyfraith yn gwybod yn iawn beth oedd gan gyfraith Moses i’w ddweud (Deuteronomiwm 24:1) .

Beth yw’r rheswm y tu ôl i ysgariad yn ôl Iesu?
     “Am fod pobl fel chi mor _____  galed!”(adn 5)

Fyddai’r ateb wedi plesio arbenigwyr y Gyfraith neu byddai trafodaeth neu bwyllgor ar y pwnc wedi bod yn fwy derbyniol iddyn nhw?
Mae 1 o bob 4 priodas yn gorffen mewn ysgariad o fewn 5 mlynedd.  Efallai fwy erbyn hyn.  Mae plant yn diodde’ wrth weld trais yn y cartre a chant a mil o bethau yn cwffio yn erbyn priodas. Eto i gyd mae Iesu’n dweud mai priodas yw trefn Duw ar gyfer dyn a menyw. Nid dyna’r peth cyntaf ddylai chwalu pan ddaw storm. Beth arall mae Iesu’n dweud?
       “Ddylai neb wahanu beth mae Duw wedi ei uno!” (adn 9)

Pam fo Iesu’n dysgu hyn? Yn ymarferol beth mae priodas rhwng gŵr a gwraig yn rhoi i berson? (Adam and Eve nid Adam and Steve!)  Ysgrifennwch rai pethau yma,

Beth sydd gan Genesis 1: 27 a 2:24 i ddweud ar y mater.

Cwestiwn: Os ydyn ni wedi priodi ai peidio mae Iesu eisiau ein dysgu am werth priodas. Ydy Iesu yn pwyntio bys ac yn ceisio ein baglu fel arbenigwyr y Gyfraith? Ai cyfraith sy’n setlo’r mater i Iesu, neu’r darlun mwy sy’n dweud fod priodas yn dda fel rhan o drefn Duw ar gyfer pobl pan greodd y ddaear?
Gweddi: Diolch Iesu am roi priodasau i ni. Gweddiwn dros briodasau ein gwlad a’r angen i’w trysori fel rhywbeth sydd wedi ei roi gennyt ti. Gofynnwn am dy fendith hefyd ar y rhai sy’n dewis aros heb briodi. Gofynnwn hyn yn dy enw’n unig  Amen

